
Sud Bosne i Hercegovine

Суд Босне и Хецеговине

Broj: S1 3 Iž 049366 24 Iž



                          

Sarajevo, 17.09.2024.godine                                                                                                                                                                                                      

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke HDZ 1990- Hrvatska demokratska zajednica 1990, sa sjedištem u Mostaru, ul. Kneza Branimira 2, koju zastupa predsjednik stranke Ilija Cvitanović, izjavljenoj protiv Odluke Centralne izborne komisije Bosne i Hercegovine broj: 05-1-07-5-1903/24 od 10.09.2024. godine, o utvrđivanju odgovornosti za vođenje preuranjene izborne kampanje, u nejavnoj sjednici, održanoj dana 17.09.2022. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, i to stavom 1. utvrđeno je da je politička stranka HDZ 1990- Hrvatska demokratska zajednica 1990, odgovorna što je na zvaničnoj internet stranici hdz1990.ba vođena izbornu kampanju u periodu preuranjene izborne kampanje, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) i stav 2. Izbornog zakona BiH, izrečena novčana kazna u iznosu od 3.000,00 KM (tri hiljade konvertibilnih maraka). Stavom 2. je određeno da će se novčana kazna uplatiti u roku od 8 dana na račun Ministarstva finansija i trezora BiH. 
Protiv navedene odluke Centralne izborne komisije (u daljem tekstu CIK BiH) žalitelj je blagovremeno izjavio žalbu u kojoj navodi da predmetnom izjavom predsjednika stranke Ilije Cvitanovića nije promovisana navedena politička stranka, niti njeni kandidati na predstojećim Lokalnim izborima 2024. godine. Nadalje ističe da je Ilija Cvitanović boravio u općini Busovača, gdje su mu poilikom posjete novinari postavljali pitanja vezana za aktuelnu situciju u općini Busovača, a odgovor je bio uopšten da je hrvatska opozicija dobro organizovana. U spornoj predmetnoj objavi nije promovisan niti jedan kandidat, niti program političke stranke, ali s obzirom da su tada (13.06.2024. godine) u toku bili rokovi za prijavu koalicija političkih stranaka, izrazio spremnost da kroz koalicijski pristuip podrže zajedničkog kandidata, dužnosnika HDZ BiH i da se na taj način mogao promovisati kandidat drugog političkog subjekta, a nikako HDZ 1990. Smatra da predmetnom spornom izjavom nije prekršen Izborni zakon BiH, pa predlaže da se žalba uvaži i ukine pobijana odluka CIK BiH.
U odgovoru na žalbu Centralna izborna komisija Bosne i Hercegovine je predložila da se žalba odbije kao neosnovana.  

Žalba nije osnovana.
Iz stanja spisa proizlazi da je CIK BiH dana 25.07.2024. godine putem e-maila ... zaprimila prijavu sa dokazima -link koji se odnosi na kršenje odredbe člana 7.1 Izbornog zakona BiH ("Službeni glasnik BiH ', br. 23/01, 7/02, 9/02, 20/02. 25/02. 4/04, 20/04, 25/05. 52/05. 65/05. 77/05. 11/06. 24/06. 32/07. 33/08, 37/08, 32/10. 18/13. 7/14. 31/16. 41/20. 38/22. 51/22, 67/22 i 24/24), u kojoj je navedeno da je dostavljeni link veza do intervijua sa Ilijom Cvitanovićem objavljenog na web stranici hdz1990.ba od dana 13.06.2024. godine sa naslovom „Cvitanović u Busovači: HDZ BiH neka kandidira prvog čovjeka stranke ili neka podrži našeg kandidata za načelnika; ne treba se skrivati iza „ikebana kandidata“, kojim promoviše političku stranku HDZ 1990 za Lokalne izbore 2024. godine.
Navedni podnesak CIK BiH je cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona koju je dostavila žalitelju na izjašnjenje. Žalitelj je u izjašnjenju naveo da u cjelosti odbacuje navode iz prijave, te da istom izjavom predsjednika te stranke nije promovisana ta politička stranka, niti njeni kandidati, kao i da nije predstavljen program stranke. U tom periodu-13.06.2024. godine su bili u toku rokovi za prijavu koalicija političkih stranaka, te je izjavom izrazio spremnost da kroz koalicijski pristup podrže zajedničkog kandidata, dužnosnika HDZ BiH. 
Odredbom člana 7.1 Izbornog zakona BiH je propisano da u periodu preuranjene izborne kampanje zabranjeno je vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.
              Nakon uvida u kompletan spis i dostavljeni link objave na zvaničnoj internet stranici hdz1990.ba, te cijeneći izjašnjenje žalitelja, pravilno je CIK BiH utvrdila odgovornost političke stranke-žalitelja za kršenje odredbe člana 7.1 Izbornog zakona BiH odnosno da je vođena izborna kampanja u periodu preuranjene izborne kampanje jer je dana 13.06.2024. godine objavljen interviju sa predsjednikom te stranke u kojem se iznose stavovi nezadovoljstva hrvatske opozicije u Busovači u vezi podrške kandidatu HDZ BiH na Lokalnim izborima 2024. godine. 
Naime, cijeneći sadržaj izjave dat u spornom članku ...“da se hrvatska opozicija treba udružiti i sa dobrim kandidatom suprostaviti aktuelnoj vlasti i ostvariti uspjeh na predstojećim izborima; da je HDZ 1990, unatoč izazovima, uspjela svojim kontaktima na najvišim nivoima osigurati značajne projekte za Busovaču, pozivamo sve odgovorne ljude da se pridruže našem naporu za boljitak Busovače. Vrijeme je da preuzmemo odgovornost i radimo za dobrobit našeg naroda ali i svih stanovnika ovog grada te pokušamo stvoriti atmosferu ekonomskog razvoja ove općine..“, pravilan je zaključak CIK BiH da se radi promociji programa ove političke stranke za predstojeće Lokalne izbore 2024. godine, koja je imala za cilj upoznavanje javnosti i birača sa programom stranke, poziv za podršku birača i glasanje na predstojećim Lokalnim izborima. Na navedeni način došlo je do povrede odredbe člana 7. 1 Izbornog zakona BiH, jer objava intrevijua na navedenoj zvaničnoj internet stranici ove političke stranke predstavlja radnje kampanje koje nisu dozvoljene u periodu od raspisivanja izbora pa do perioda zvaničnog početka izborne kampanje. 
Odredbom člana 1.1 a stav 1. tačka 8) Izbornog zakona BiH propisano je da je „preuranjena kampanja“ svaki oblik radnji iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje
U pogledu visine izrečene novčane kazne, ovo vijeće ističe da je izrečen minimum kazne jer je za navedeni prekršaj propisan raspon visine novčanih kazni od 3.000,00-30.000,00 KM, te da će se izrečenom kaznom postići svrha kažnjavanja .
Stoga je prema shvatanju vijeća Apelacionog odijeljenja Suda BiH pobijana odluka CIK BiH pravilna i zakonita, jer se radi o nedozvoljenoj radnji u smislu člana 19.9 stav 1. tačka 3. i stav 2. Izbornog zakona BiH, dakle radi se o promociji političke stranke prije zvanične izborne kampanje  
Iz svih izloženih razloga ovo vijeće je osporenu odluku, ocijenilo u potpunosti pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.

